
အကြမ်းဖက်မှုခံစားခဲ့ရသူများမှ ကျန်းမာရေးစောင့်ရှောက်သူများထံ ဦးစွာဆက်သွယ်ပြီး အကူအညီတောင်း 
လေ့ရှိသောကြောင့် ကျန်းမာရေးစောင့်ရှောက်သူများအနေဖြင့် မိမိတို့၏ အလွန်အရေးပါသော အခန်းကဏ္ဍကို သတိပြု 
ရန်လိုအပ်ပါသည်။ သို့မှသာ မိမိတို့တာဝန်ထမ်းဆောင်ရာဒေသအတွင်းရှိ ကျား၊မအခြေပြုအကြမ်းဖက်မှုခံနေရသူများ 
အား စောစီးစွာ သတိပြုမိပြီး ပို၍ဆိုးရွားသော အခြေအနေသို့မရောက်မီ လိုအပ်သော ကာကွယ်စောင့်ရှောက်မှုများ 
နှင့်တကွ ကူညီပေးမည့်သူများနှင့် ချိတ်ဆက်ညွှန်းပို့ပေးမှုများကို ဆောင်ရွက်ပေးနိုင်ပေလိမ့်မည်။ ထို့ပြင် သင့်လျော် 
မှန်ကန်သော ဆေးကုသစောင့်ရှောက်မှုကို အချိန်မီပေးနိုင်မည်ဖြစ်ပြီး နောက်ဆက်တွဲဆိုးကျိုးများကို လျော့ချနိုင်မည် 
ဖြစ်ပေသည်။ ကျန်းမာရေးစောင့်ရှောက်မှုပေးသူများသည် ကျား၊မအခြေပြုအကြမ်းဖက်မှုတားဆီးကာကွယ်ရေးအတွက် 
အသိပညာပေးခြင်းကိုလည်း အခါအားလျော်စွာ ဆောင်ရွက်ပေးနိုင်ပြီး ကျား၊မတန်းတူညီမျှမှုကို မြှင့်တင်ရာတွင်လည်း 
တစ်တပ်တစ်အား ပါဝင်ကူညီပေးနိုင်သူများ ဖြစ်ပေလိမ့်မည်။

ထို့ကြောင့် ကျန်းမာရေးစောင့်ရှောက်မှုပေးသူအားလုံးအနေဖြင့် ကျား၊မအခြေပြုအကြမ်းဖက်မှုခံစားရသူများအား 
နားလည်စာနာစွာ ဆက်ဆံကာ ပြည့်စုံသော ကုသစောင့်ရှောက်မှုပေးခြင်း၊ အခြားမိတ်ဖက်အဖွဲ့အစည်းများနှင့် 
ထိရောက်စွာ ပူးပေါင်းချိတ်ဆက်ဆောင်ရွက်ခြင်းတို့အားဖြင့် ကျား၊မအခြေပြုအကြမ်းဖက်မှုများ လျော့နည်းသွားမည် 
ဖြစ်ပြီး အကြမ်းဖက်မှုခံစားရသူများမှာလည်း နောက်ဆက်တွဲဆိုးကျိုးများမှ ကင်းဝေးနိုင်ကြမည်ဖြစ်ပေသည်။ 

ဤစာအုပ်ကို မည်သို့အသုံးပြုမည်နည်း။

ဤစာအုပ်ကို ကျား၊မအခြေပြုအကြမ်းဖက်မှုခံစားခဲ့ရသူများအား အရည်အသွေးမီကုသစောင့်ရှောက်မှုပေးရာတွင် 
လမ်းညွှန်အဖြစ် အသုံးပြုရန်ဖြစ်ပါသည်။ ကျန်းမာရေးဝန်ထမ်းများသည် မိမိတို့၏ကျွမ်းကျင်မှု၊ တာဝန်ဝတ္တရား၊ 
သတ်မှတ်ချက်များနှင့် ရရှိနိုင်သော ဆေးဝါးပစ္စည်းကိရိယာများအပေါ် မူတည်၍ အတတ်နိုင်ဆုံးကုသစောင့်ရှောက် 
ပေးပြီး ထပ်မံလိုအပ်သော စောင့်ရှောက်မှုများအတွက် ထိရောက်စွာ ညွှန်းပို့ပေးရပါမည်။ 

ဤစာအုပ်သည် ကျန်းမာရေးစောင့်ရှောက်မှုပေးရန်နှင့် အခြားလိုအပ်သည့် စောင့်ရှောက်မှုများအတွက် 
ချိတ်ဆက်ညွှန်းပို့ပေးနိုင်ရန် အဓိကလမ်းညွှန်ထားခြင်းဖြစ်ပါသည်။ ကျား၊မရေးရာ (Gender) နှင့် ပတ်သက်၍ ပြည့်စုံစွာ 
တင်ပြနိုင်ခြင်းမရှိသဖြင့် ကျန်းမာရေးဝန်ထမ်းများအနေဖြင့် ကျား၊မရေးရာ၊ ဥပဒေရေးရာ၊ အရေးပေါ်အခြေအနေ စသည့် 
နှီးနွယ်အကြောင်းရပ်များအတွက် ရည်ညွှန်းထားသည့် အခြားစာအုပ်များကိုလည်း လေ့လာရန် လိုအပ်ပါသည်။ 

ဤစာအုပ်၏ အပိုင်း (၁) တွင် ဖေါ်ပြထားသည့် နောက်ခံအချက်အလက်များကို ကျန်းမာရေးဝန်ထမ်းတိုင်း 
ဖတ်ရှုလေ့လာထားသင့်ပါသည်။ အပိုင်း (၂) တွင် တင်ပြထားသည့် ကနဦးကူညီပံ့ပိုးမှုများနှင့် အပိုင်း (၄) မှ အခြေခံ 
စိတ်ကျန်းမာရေးစောင့်ရှောက်မှုများမှာ ဆေးဝါးပစ္စည်းများစွာ မလိုအပ်ဘဲ ကျန်းမာရေးဝန်ထမ်းအားလုံးအနေဖြင့် 
ဆောင်ရွက်ပေးနိုင်သော စောင့်ရှောက်မှုများဖြစ်သဖြင့် ကျန်းမာရေးဌာနများတွင် မူဝါဒလမ်းညွှန်ချက်ထားရှိသင့်ပါ 
သည်။ 

အပိုင်း (၃) လိင်ပိုင်းဆိုင်ရာ အကြမ်းဖက်ခံရသူများအား ကုသစောင့်ရှောက်ပေးခြင်းသည် အကြမ်းဖက်ခံရ 
သူများအတွက် နောက်ဆက်တွဲဆိုးကျိုးများ မဖြစ်ပေါ်စေရန် အဓိကကျသည့် စောင့်ရှောက်မှုများဖြစ်သောကြောင့် 
သက်ဆိုင်ရာ ကျန်းမာရေးဌာနများတွင် လိုအပ်သော ဆေးဝါးကိရိယာများ၊ သင်တန်းများ၊ တာဝန်သတ်မှတ်ချက်များ 
ရရှိထားရန် လိုပါသည်။ 

အပိုင်း (၅) ဥပဒေရေးရာ အထောက်အထားများရယူခြင်းမှာ ဆေးရုံအဆင့်တွင် တာဝန်ခံဆရာဝန်များမှ  
ဆောင်ရွက်ပေးနိုင်ပြီး အကြမ်းဖက်ခံခဲ့ရသူများအတွက် တရားမျှတမှုရရှိနိုင်ရန် ထိရောက်စွာ ကူညီပေးနိုင်မည့် 
လုပ်ငန်းဖြစ်သောကြောင့် စနစ်တကျဆောင်ရွက်ပေးရန် လိုအပ်ပါသည်။ 

ဤစာအုပ်မှာ ကျား၊မအခြေပြုအကြမ်းဖက်မှုများကြောင့် ဖြစ်ပေါ်လာသော ကျန်းမာရေးပြဿနာများအား 
စောင့်ရှောက်မှုပေးရန် လမ်းညွှန်သာဖြစ်သဖြင့် ကျန်းမာရေးအတွက် ဖြေရှင်းဆောင်ရွက်ပေးရမည့် အချက်အလက်များ 
ကိုသာ အသေးစိတ်ဖော်ပြထားပါသည်။ ကျန်းမာရေးပြဿနာမဟုတ်သည့် အခြားကျား၊မရေးရာအခြေပြုအကြမ်း 
ဖက်မှုအမျိုးအစားများစွာကို ကျန်းမာရေးရှုထောင့်မှ ဖြေရှင်းနိုင်မည် မဟုတ်ပါ။ သို့သော် ကျန်းမာရေးပြဿနာနှင့် 
တွဲဖက်တွေ့ရှိရသော အခြားပြဿနာများအတွက် အကူအညီရရှိနိုင်ရန် သက်ဆိုင်ရာ မိတ်ဖက်အဖွဲ့အစည်းများ၊ 
ဌာနဆိုင်ရာများနှင့် ချိတ်ဆက်၍ လွှဲပြောင်းညွှန်းပို့ပေးရန်လိုပါသည်။ 

ကျား၊မအခြေပြုအကြမ်းဖက်မှုများမှာ အမျိုးသမီး၊ အမျိုးသား၊ ကလေးနှင့် လိင်စိတ်ခံယူမှုကွဲပြားသူစသည်ဖြင့် 
မည်သူမဆို တွေ့ကြုံခံစားရနိုင်ခြေရှိသော်လည်း အမျိုးသမီးများမှာ အများဆုံးခံစားရတတ်သောကြောင့် ၄င်းတို့ 
အတွက် စောင့်ရှောက်မှုများကို ပိုမိုအထူးပြု၍ လမ်းညွှန်ဖေါ်ပြထားပါသည်။ 

